
Salam Perpaduan dan salam Malaysia MADANI,

SALUTASI

disediakan secara berasingan

PENDAHULUAN

1. Terlebih dahulu, saya merakamkan penghargaan kepada
Dewan Perniagaan dan Perindustrian Cina Kuala Lumpur
dan Selangor (KLSCCCI) bersama Nanyang Siang Pau atas
komitmen meneruskan penganjuran Anugerah MyHero yang

kini memasuki edisi kelima.

2. Saya juga ingin merakamkan penghargaan kepada
Jabatan Perpaduan Negara dan Integrasi Nasional, para
penaja, rakan strategik serta rakan media yang terus menyokong

usaha ini.

3. Objektif Anugerah MyHero adalah untuk mengiktiraf dan
menghargai individu yang telah menunjukkan keberanian,
keprihatinan, kesukarelawanan dan komitmen luar biasa dalam
membantu orang lain serta menyumbang kepada kesejahteraan
masyarakat. Pada masa yang sama, anugerah ini menjadi
wadah untuk mengangkat kisah wira tidak didendang sebagai

inspirasi kepada masyarakat.




4. Kadangkala kita terlalu mudah mengukur sumbangan
berdasarkan jawatan, kedudukan atau sejauh mana seseorang
itu dikenali. Tetapi dalam kehidupan sebenar, banyak perubahan
besar berlaku kerana individu yang tidak terkenal, tidak

mengejar publisiti dan tidak mengharapkan penghargaan.

5. Mereka ialah guru yang terus mengajar anak-anak
walaupun di luar waktu sekolah. Mereka ialah jiran yang menjaga
warga emas apabila keluarga mereka tidak mampu berbuat
demikian. Mereka ialah sukarelawan yang hadir ketika berlaku
banjir atau bencana. Mereka ialah petugas kesihatan yang
sanggup pergi dari rumah ke rumah untuk merawat pesakit yang

terlantar.

6. Sebab itu saya melihat konsep “unsung heroes” atau wira
yang tidak didendang sangat penting dalam pembinaan negara

bangsa.

7. Di peringkat antarabangsa, Pertubuhan Bangsa-Bangsa
Bersatu (PBB) sendiri mengetengahkan konsep “Everyday
Peacebuilders”: guru, petani, sukarelawan, aktivis hak asasi
dan anggota masyarakat yang bekerja dari peringkat akar umbi
untuk membina kepercayaan, mencegah konflik dan memulihkan
hubungan dalam komuniti. Malah, 2026 telah ditetapkan oleh
Perhimpunan Agung PBB sebagai International Year of
Volunteers for Sustainable Development. Ini menunjukkan

bahawa kerja sukarelawan diiktiraf sebagai sebahagian daripada

usaha pembangunan dan pembinaan masyarakat yang lebih
kukuh.

8. Sebagai contoh, individu seperti Dr Mohammed Hazimi
Abdul Razak, yang menyediakan perkhidmatan ambulans dan
rawatan kepada pesakit terlantar di rumah. Kita juga mempunyai
Tan Cheng Teng, yang berusaha mendapatkan kemudahan dan
peralatan perubatan untuk Hospital Lahad Datu, termasuk
keperluan bagi pesakit yang memerlukan rawatan dialisis. Peter
Wee Eng Ming pula menggunakan kerjaya kewartawanannya
untuk membantu individu yang berdepan kesusahan dengan

membawa isu mereka kepada perhatian masyarakat.

9. Kisah-kisah ini mungkin berbeza. Ada yang melibatkan
kesihatan. Ada yang melibatkan kebajikan. Ada yang
menggunakan profesion masing-masing untuk membantu orang
lain. Tetapi semuanya mempunyai satu persamaan, mereka
tidak menunggu orang lain untuk melakukan sesuatu.

Mereka sendiri tampil membantu.

10. Sepanjang penganjuran terdahulu, seramai 24 rakyat
Malaysia daripada pelbagai latar belakang telah menerima

pengiktirafan MyHero.

11. Saya dimaklumkan bahawa Anugerah MyHero 5.0
memperkenalkan dua kategori pencalonan, iaitu Kategori

Dewasa bagi calon berumur 21 tahun dan ke atas, serta

Kategori Remaja bagi calon berumur di bawah 21 tahun.
Pendekatan ini penting kerana budaya kepedulian dan semangat
perpaduan perlu dipupuk dalam semua lapisan umur, termasuk
generasi muda yang sedang membentuk identiti dan nilai mereka

sebagai warganegara.

HIDUPKAN BUDAYA PEDULI

Hadirin yang saya kasihi sekalian,

12. Hidupkan Budaya Peduli. Inilah budaya yang perlu kita
semai dan suburkan dalam masyarakat. Peduli bukan sekadar
rasa simpati. Peduli bermakna kita melihat, kita mengambil
berat dan kita bertindak. Apabila budaya ini hidup dalam
masyarakat, kebaikan tidak lagi menjadi tindakan individu, tetapi

menjadi nilai bersama.

13. Sebenarnya, budaya peduli bukan sesuatu yang baharu
dalam masyarakat kita. Sejak dahulu, kehidupan masyarakat di
kampung dan kejiranan dibina atas semangat gotong-royong,
rewang, kenduri, membantu jiran yang ditimpa musibah dan
berganding bahu ketika seseorang berdepan kesusahan.
Semangat yang sama terus kita hidupkan dalam bentuk yang
lebih tersusun melalui Kawasan Rukun Tetangga (KRT) dan
Skim Rondaan Sukarela (SRS). Hari ini, ribuan anggota KRT
dan SRS tampil secara sukarela menjaga keselamatan
kejiranan,  membantu  komuniti, = menganjurkan  aktiviti

kemasyarakatan dan menjadi penghubung apabila berlaku

masalah di kawasan mereka. Mereka tidak menunggu
ganjaran. Mereka tampil kerana percaya bahawa menjaga

kejiranan adalah tanggungjawab bersama.

14. Kita melihat semangat yang sama dengan begitu jelas
ketika negara dilanda pandemik COVID-19. Apabila ada
keluarga yang kehabisan makanan atau hilang sumber
pendapatan, bendera putih mula dikibarkan di hadapan
rumah sebagai tanda mereka memerlukan bantuan. Tetapi yang
lebih penting daripada bendera itu ialah apa yang berlaku
selepasnya. Jiran datang membawa makanan. Sukarelawan
menghantar barangan keperluan. Individu mengumpulkan
sumbangan melalui media sosial. Ada yang memasak dan

menghantar makanan kepada keluarga yang dikuarantin.

15. Kita sering menyebut kepelbagaian Malaysia sebagai
kekuatan. Namun, kepelbagaian hanya menjadi kekuatan
apabila wujud kepercayaan antara satu sama lain. Ketika
COVID-19, kita melihat seorang Melayu membantu seorang
Cina, seorang Cina membantu seorang India, seorang India
membantu seorang Orang Asli, seorang Muslim membantu
penganut agama lain, anak muda membantu warga emas dan
jiran membantu keluarga yang sedang berdepan kesusahan.

16. Kita mungkin berbeza bahasa, budaya dan agama, tetapi
kita berkongsi satu tanggungjawab yang sama, memastikan

tiada siapa dalam masyarakat kita dibiarkan bersendirian




ketika memerlukan bantuan. Inilah semangat Faham, Hormat,

Terima dan Meraikan Kepelbagaian yang mahu kita hidupkan.

17. Dan di sinilah letaknya asas pembinaan negara bangsa.
Negara bangsa yang kukuh lahir daripada rakyat yang
mempunyai karakter, empati dan rasa tanggungjawab terhadap
satu sama lain. Apabila kita peduli kepada jiran, kita membina
kepercayaan. Apabila kita membantu yang memerlukan, kita
membina kemanusiaan. Apabila kita berdiri bersama tanpa
mengira perbezaan, kita membina rasa memiliki terhadap

negara.

18. Inilah budaya yang perlu kita hidupkan daripada sekadar
hidup bersama kepada saling menjaga, daripada sekadar

memahami perbezaan kepada menghargai sesama insan.

PENUTUP

Hadirin yang saya dihormati sekalian,

19. Saya berharap Anugerah MyHero 5.0 akan terus
berkembang sebagai satu platform nasional yang bukan
sahaja mengiktiraf wira tidak didendang, tetapi membina
budaya menghargai kebaikan, menyuburkan semangat
kesukarelawanan dan mengukuhkan hubungan antara
komuniti. Setiap penerima yang dipilih nanti hendaklah
menjadi simbol bahawa perpaduan boleh diterjemahkan melalui

perbuatan yang nyata.




20. Kepada KLSCCCI dan Nanyang Siang Pau, saya
merakamkan penghargaan atas kesungguhan meneruskan
inisiatif ini. Kepada semua rakan strategik, media, dewan
perniagaan, penaja dan JPNIN, terima kasih atas komitmen
bersama. Saya percaya kerjasama seperti ini akan terus
memperkukuh ekosistem perpaduan negara melalui pendekatan

yang dekat dengan rakyat dan berasaskan teladan sebenar.

Dengan sukacitanya saya MELANCARKAN ANUGERAH
MYHERO 5.0.

Sekian, terima kasih.




